
.. parashurAmAShTAvi.nshatinAmastotram ..

॥ પરશુરામાષ્ટાવિંશતિનામસ્તોત્રમ્॥
શ્રી ગણેશાય નમઃ ।
ઋષિરુવાચ ।
યમાહુર્વાસુદેવાંશં   હૈહયાનાં કુલાન્તકમ્ ।
ત્રિઃસપ્તકૃત્વો ય ઇમાં ચક્રે નિઃક્ષત્રિયાં મહીમ્॥ ૧॥
દુષ્ટં  ક્ષત્રં ભુવો ભારમબ્રહ્મણ્યમનીનશત્ ।
તસ્ય નામાનિ પુણ્યાનિ વચ્મિ તે પુરુષર્ષભ ॥ ૨॥
ભૂભારહરણાર્થાય  માયામાનુષવિગ્રહઃ ।
જનાર્દનાંશસમ્ભૂતઃ  સ્થિત્યુત્પત્ત્યપ્યયેશ્વરઃ ॥ ૩॥
ભાર્ગવો જામદગ્ન્યશ્ચ પિત્રાજ્ઞાપરિપાલકઃ ।
માતૃપ્રાણપ્રદો  ધીમાન્ ક્ષત્રિયાન્તકરઃ પ્રભુઃ ॥ ૪॥
રામઃ પરશુહસ્તશ્ચ કાર્તવીર્યમદાપહઃ ।
રેણુકાદુઃખશોકઘ્નો  વિશોકઃ શોકનાશનઃ ॥ ૫॥
નવીનનીરદશ્યામો રક્તોત્પલવિલોચનઃ ।
ઘોરો દણ્ડધરો ધીરો બ્રહ્મણ્યો બ્રાહ્મણપ્રિયઃ ॥ ૬॥
તપોધનો મહેન્દ્રાદૌ ન્યસ્તદણ્ડઃ પ્રશાન્તધીઃ ।
ઉપગીયમાનચરિતઃ સિદ્ધગન્ધર્વચારણૈઃ ॥ ૭॥
જન્મમૃત્યુજરાવ્યાધિદુઃખશોકભયાતિગઃ   ।
ઇત્યષ્ટાવિંશતિર્નામ્નામુક્તા સ્તોત્રાત્મિકા શુભા ॥ ૮॥
અનયા પ્રીયતાં દેવો જામદગ્ન્યો મહેશ્વરઃ ।
નેદં સ્તોત્રમશાન્તાય નાદાન્તાયાતપસ્વિને ॥ ૯॥
નાવેદવિદુષે વાચ્યમશિષ્યાય ખલાય ચ ।
નાસૂયકાયાનૃજવે   ન ચાનિર્દિષ્ટકારિણે ॥ ૧૦॥
ઇદં પ્રિયાય પુત્રાય શિષ્યાયાનુગતાય ચ ।
રહસ્યધર્મો વક્તવ્યો નાન્યસ્મૈ તુ  કદાચન ॥ ૧૧॥
॥ ઇતિ પરશુરામાષ્ટાવિંશતિનામસ્તોત્રં સમ્પૂર્ણમ્ ॥

